
Les finances de Philippe le Bon, duc de Bourgogne de la Maison de
| Valois (3)

Deux Ordonnances sur les changeurs

Takemi KANAO

Abstract

C’est I’édition de deux manuscrits conservés aux Archives Départementales de la Cote-d’Or
a Dijon, suivie par la version japonaise, ’analyse et la comparaison du texte. L’un, coté B11211,
fut rédigé en date du 10 janvier 1421 (n.s.) et intitulé Instruction de Uétablissement du changeur.
Cette Instruction réclama l'inscription et les charges avec les clauses pénales aux changeurs qui
dominaient effectivement les fluctuations du marché monétaire.

L’autre, coté B11202, Ordonnance sur les changeurs et la fabrication de la monnaie, en date du 27
février 1423 (n.s.), ayant I'intention continuelle de stabiliser la circulation monétaire, définit,
d’une part, le nombre de changeurs et leur poste dans les villes bourguignonnes et, d’autre part,
fixa les prix des piéces monétaires et les frais de I’échange. Le but final de cette Ordonnance se
trouve dans I’établissement du régime du stricte contréle par la Chambre des Comptes de Dijon
pour freiner la spéculation du changeur et pour les assujettir, le changeur et I'orfévre, au ressort

de la Chambre au nom du Duc de Bourgogne.

B11211 Instruction de I’establissement du changeur en date du 10 janvier 1421 (n.s.) (parchemin
43 cm X 60 cm)

Instruction et ordonnance faicte par monseigneur le duc de Bourgogne en son grans conseil
et par ’advis & deliberacion de pluseurs personnes ayans en ce congnoissance pour
le soustenement et mantenement de ses monnoies et afin de pourveoir que marc d’or
d’argent ou billon n’exede point le pris qu’il donne ou ordonnera estre donné en ses
monnoyes pour le bien & conservacion de tous ses pays et subgiez.

(1) Premierement monditseigneur vuelt & ordonne en desendant a (—1) tous ses subgiez
et autres personnes quelconques demourans residans ou frequentans en ses pays &
seigneuries, tant marchans que autres quelconques de quelconque estat ou permanence
qu’ilz soient, qu’ilz ne s’entremectent de acheter or argent ou billon au marc pour
revendre de tenir faire ou faire tenir fait de change pour eulx ne en leurs noms en quelque
maniere que ce soit contretennent ou en appert, excepte seulement ceulx que a ce
seront par mondit seigneur ou ses commis & deputes a ce ordonne selon ce que cy apres
plusaplain sera declairé ; (—2) non obstant quelzconques lettres de change obtenues par
feu mondit seigneur, son pere, cui dieu pardoint de ma dame sa mere ou de lui lesquelles
mondit seigneur a revoquées & par ces presentes revoque, et icelles mect du tout au neant.

(2) Item les defenses contenues en l'article precedent seront faictes a cry solennel par toutes
les villes des duchie & conte de Bourgogne & de Charroloiz ou ’en a acoustumé de faire
cry sur peine d’amende arbitraire et de perdre le billon pour la premiere foiz, pour la
seconde sur peine de confiscacion de la moitie de tous les biens des transgresseurs, et pour
la tierce foiz de banissement et de confiscacion de tous leurs biens.

(3) Item (—1) nulz maistres de monnoye ne pourront feront ou feront faire par leurs gens
saunliers commis ou deputez fait de change en quelques maniere que ce soit sur les peines
declairées en la partie precedent ; mais (—2) I'or argent et billon qu’ilz feront ouvre
esdictes monnoyes ilz prendront & recevront par les mains des changeurs a ce commis et
deputez par mondit seigneur et pour le pris que mondit seigneur ordonnera estre donné
en ses monnoies et non autrement ; ( —3) excepte toutesvoyes que se aucuns marchans

estrangiers non estans des pays de mondit seigneur apportent ou envoyent esdidctes



(4)

(5)

(6)

VIO IRINT—Za/RNT74) 7 - KOl (3)

monnoies or argent ou billon, les maistres le pourront acheter en la presence des gardes et
contregardes qui en feront faire essay et ’enregistreront en leurs papiers et feront paier en
leurs presences ausdit marchans le pris ordonné en ladicte monnoye.

Item (—1) en chacune bonne ville fermée desdiz pays de Bourgogne & de Charroloiz seront
esleuz par les gens des comptes de mondit seigneur a Dijon, son tresorier s’il est au pays
et le general maistre de ses monoyes appelléz avec eulx, le bailli de Dijon, gens expers a
ce propices de bonne vie & honneste conversacion en tel nombre qu’ilz adviseront ayans
chevance de mille escuz d’or et au dessous pour tenir & excercer le fait de change, et ne
s’en pourront esdictes villes aucuns autres entremectre sur les peines avant dictes ; et (—
2) s’obligeront un chacun a livrer certaine quantite de billon par moys ala plus prouchaine
monnoye d’iceulx et tels quantite que par les dessusdiz sera advisé.

Item (—1) apres ce que lesdiz changeurs auront ainsi esté adviséz, et pour ce que se mondit
seigneur estoit en ses pays de Flandres ou d’Artois ou en France qui seroit somptueuse
chose aux partes de aler en envoyer querir leurs lettres devers mondit seigneur actendu
mesmement le peril qui est de present sur les chemins, mondit seigneur vuelt & ordonne
que les dessusdiz y advisent. Et pour le bien d’icellui seigneur y eslisent personne souffisent
a ce faire et I'escrisent a mondit seigneur pour en avoir lettres a ce convenable. Et (—2) ce
pendent les y comectent par maniere de provision afin qu’il n’y ait aucune faulte.

Item que (—1) apres ce que lesdiz changeurs auront sur ce les lettres des dessusdiz par
maniere de provision ou les vivres, ilz ne s’en pourront entremectre jusques a ce qu’ilz
aient fait le serment es mains des gens des comptes de monditseigneur et du general
maistre de ses monnoyes de bien & loyalement execer le fait de change ; et que (—2)
tout I’or argent et billon qu’ilz auront ne pourront finer ilz bailleront & livreront en la fin
d’un chacun mois es monnoyes de mondit seigneur sans en baillier vendre ou distribuer
ailleurs, ne en autres usages fors seulement pour faire vaisselle ou joyaulx ; et (—=3) au pris
ordonné par mondit seigneur estre donné pour marc d’argent en sesdit monnoies et non

contrairement.

(7 ) Item apres ce qu’ilz auront fait ledit serment, ilz bailleront caucion chacun de mille frans

et se obligeront de faire & accomplir le contenu en I'article precedent et seront lesdiz
changeurs par nous & seurvoins enregistréz en la chambre desdiz comptes en un livre qui

pour ce sera fait a part.

(8) Item ou cas qu’il sera trouvé que lesdiz changeurs ou aucuns d’eulx bailleront vendront ou
delivreront ou feront vendre baillier et delivrer par leurs gens commis & deputéz aucun
or argent ou billon ailleurs que es monnoies de mondit seigneurs pour la premiere foiz il
I’admendront de deux cens frans, pour la seconde de cinq cens frans, et pour la tiers de
mille frans et seront privéz dudit fait de change a tousjours.

(9) Item en ------- villes fermées se-- --es place convenables ou lesdiz changeurs tendront
leursdiz --- ne peurront sur les peines avant dites faire-- tenu f---- fors esdictes places -2

(10) Item que iceulx changeurs tendront fait de change un seul aux jours de festes a—ature pour
secourir au peuple excepte es quatre festes annuelz.

(11) Item nulz orfevres quelzconques ne pourront acheter or ne argent pour faire vaisselle ne
autrement de marchans quelconques estrangers, ne autres sur les peines contenues en
second article cy dessus, mais prendront tout 'argent qui leur sera besoing par la main
dediz changeurs pour le pris a ce ordonné.

(12) Item que lesdiz gardes d’une part et ladicte contregarde d’autre et chacun d’eulx
enregistreront en un papier apart le pris que le seigneur aura ordonné estre donné a ses
monnoyes pour marc d’or ou d’argent.

(13) Item enregistreront lesdiz gardes & contregarde semblablement le jour comme par lesdiz
changeurs or argent & billon sera par eulx livré esdiz monnoies, le nom d’iceulx changeurs,
le nombre quantite des mars qu’ilz delivreront, et le prix sur ce ordonné par lesdiz maistres
feront paier a iceulx changeurs a tout de papier.

(14) Item vuelt & ordonne mondit seigneur que les denonceurs des transgresseurs de ceste
presente ordonnance et qui seront trouvez et prouvez pardevant les bailliz des pais de
mondit seigneur, et lesquelz monditseigneur tournera ce chacun en son baillage ayant a
leurs proufiz le tiers des admendes dessusdiz.

(15) Item lesdiz bailliz seront tenuz chacun en son bailliage de faire contrerole des amendes et
confiscacions dessusdit qu’ilz feront lever & recevoir au proufﬁt de mondit seigneur par les
receveurs ou tresoriers ordinaire desdiz bailliages et iceulx contrerole envoyeront deux foiz
en an lesdiz bailliz en la chambre desdiz comptes.

(16) Item vuelt & ordonne mondit seigneur que ausdiz bailliz afin qu’ilz ne puissent ignorer
le contraire, soit envoyé le vidimus de ces presentes fait soubz le seel de sa chancelliler de

Bourgogne pour cestre presente ordonnance par eulx incontinent fait publier chacun en

son bailliage, et icelle faire entretenir garde et mantenir selon et par la mains cy devant
declairee sans la souffrir enfrandre aucunement sur la foy qu’ilz doivent a mondit seigneur
et le serment qu’ilz ont a lui et a peine de privacion de leurs offices et de estre repute pour
desobeissans, et 1’original vuelt demourer en la chambre de sesdit comptes pour en avoir
memoire perpetuelle.

Philippe duc de Bourgogne conte de Flandres d’Artois & de Bourgogne palatin segneur de
Salins & de Malines, a tous les baillis de nosdiz duchie & conte de Bourgogne ou a leurs
lieuxtenant salut. Il est venu a notre congnoissance que pour deffault de bonne police &
gouvernement marc d’argent est telement enchier --- (3 @ 4 mots illisibles) --- chascun jour
et aussi le pris des escuz d’or telement haulcié et a ceste cause les vivres et toutes autres
denrees sont en si grandes chiertez que a plus en plain I’en faire le tout a la descercion du
povre peuple et f --- ---rveu ny estoit pourroit venir a la totale destruction de nosdiz pays
et de noz subgiez estans en iceulx ; pourquoy nous desirans de tout notre cuer nosdiz pays
et subgiz estre bien gouverné et en bonne police et pourveoir a notre povoir aux ---ertez et
autres choses dessusdictes et aux grans inconvenience qui s’en pourroient ensuir aucuns
par I'advis & deliberacion des gens de notre grans conseil et autres noz officiers ayans en
ce bonne & grande congnoissance faites les ordonnans & instrucions cy dessus declairées.
Et pour ce que icelles nous voulons nous plaist & ordonnons estre gardées entremées
et observées, nous voulons et vous mandons que incontinent apres la reception de ces
presentes vous faites crier et publier solemnelement par tous les lieux de votre bailliage
ou '’en a accustuméz de faire cryer les ordonnans par nous faictes en devant declairées.
En desendant de par nous a tous les subgiez de nosdiz pays et autres residans demourans
ou frequentans iceulx noz pays et sia les peines declairées es articles desdicts ordonnans
et sur tant qu’ilz doubtent mesprendre envers nous que nosdictes ordonnans ilz gardent
maintiennent & observent selon leur forme et teneur sans les enfraindre aucunement.
Et tous ceulx que trouverez faisans le contraire punissez selon les peines contenues et
declarées esdictes ordonnnans sans aucune faveur ou deport se en ce faites tele et si bonne
diligence chacun en votre bailliage que non dovez estre reprins ; mandons en oultre par ces
mesmes presentes a noz améz et feaulx les gens de noz comptes a Dijon et a notre tresorier
et general gouverneur de toutes noz finances present et avenir que par vous nosdiz bailliz

facent diligemment notre presente ordonnans deuement mectre a planiere execucion

et vous en solicitent tres diligemment. En nous certiffiant de la diligence que yserez de
ce faire & les circonstances & dependens. Avons a eulx et a vous & a chacun de vous, si
comme a lui appartient, donné & donnons plain povoir puissance auctorite & mandement &
commandement especialx ---- mandons a tous noz justiciers officiers & subgiez que a vous
& voz commis et deputez obeissent diligemment. Donné a Sint Denis le 10° jour de janvier

I’an de grance 1420 (ass.).

B11202 Ordonnance de Philippe, en date du 27 fev. 1423 (n.s.) sur les changeurs et la fabrication
de la monnoie (158 cm X H55 cm + 8 cm)

Philippe duc de Bourgogne comte de Flandre d’Artois & de Bourgogne Palatin seigneur de
Salins & de Malines A tous ceulx qui ces lettres veront salut. Savoir faisons que pour ce
qu’il nous a esté rapporté pre--- duchie et conte de Bourgogne et en la conte de Charrolois
a tresgrante quantite de changeurs par le moyen desquelz leé escuz & autres monnoyes
d’or d’argent & billon sont tellement enchieriz que ’en n’en puet finer ------- Et mis--
- le billon qu’ilz achetent lequel ilz deussent pbrter ou envoier de mois en mois se plus
tost non en noz monnoyes le portent & font porter ailleurs ou le detiennent ---ment par
devers iceulx Ainsi que bon leur semble aussi que pluseurs se sont entremis et entremettent de
jour en jour de fait de change sans avoir sur ce noz lettres aveque ce que les gardes de noz
monnoyes par importante requerance ont impetu de noz lettres de change, ce que faire ne
se deust mesmement que lesdiz office sont incomf)atibles et ne se fait point es monnoyes de
monseigneur le roy Et que toutes marchandises qui se souloient vendre a solz et a livres - -
- deut a present - - - - pluseurs --- a or. Et que plus est pluseurs marchans vendent et baillent
leurs denrees a eschange de billon en oultre que les orfevres demourans & residans en
nosdiz pais de Bourgogne --- --- eurs le temps passé - - -eurs de jour en jour de acheter billon
d’or & d’argent et aussi que la plus grant partie d’iceulx orfevres ont ouvré & fait ouvrer en
leurs hostelz vaisselles saintures couroyes et autres - - - or & joyeaulx a - - basse aloy et sans
les signer et que pluseurs tant lesdiz orfevres que autres se sont entremis & entremettent de
fondre & faire fondre en leurs hostelz billon avec pluseurs autres faulte - - - - ou prendre de
nous et de la choses publique de nosdiz pays. Pour pourveoir a toutes lesquelles choses nous
pour le bien de la chose publique par bonne & grande delibacion sur ce eue avons ordonné

et ordonnons par ces presentes les choses qui s’ensuiguent;

(1) Premierement nous des maintenant avons revoqué & revoquons tous offices de changeurs
par nous ou autres en nom de nous creés instituéz et ordonnéz en nosdiz duchie & conte
de Bourgogne et en la conte de Charroloys et ailleurs ou que ce soit en nosdiz pays,
ensemble toutes lettres de change que sur ce ont esté obtenues de nous & de noz officiers
lesquelles lettres nous metons du tout au neant, en leur deffendant sur quanque ilz le
pevent mesfaire envers nous et d’estre amendables arbitrairement que doresenavant ne
s’en entremettent sans avoir sur ce noz lettres patentes passées en notre chancellerie et
seellées de notre grant seel.

(2) Item voulons & ordonnons que doresenavant seront ordonnéz et instituéz le nombre
de changeurs cy apres declairé ; c’est assavoir en notre ville de Dijon quatre changeurs,
en notre ville de Beaulne trois changeurs, en notre ville de Chalon trois changeurs, en
notre ville d’Ostun trois changeurs, en notre ville de Semur deux changeurs, en notre
ville d’Avalon ung changeur, en notre ville de Montbar ung changeur, en notre ville de
Chastillon deux changeurs, en notre ville de Nuys ung changeur, a Paroy le Monial ung
changeur, a Mont Saint Vincent deux changeurs, a Auxonne trois changeurs, a Verdun
ung changeur, a Cuisery ung changeur, a Chaucins ung changeur, a Dole deux changeurs,
a Arbois ung changeur, a Poligny deux changeurs, a Salins quatre changeurs, a Vesoul ung
changeur, a Guey ung changeur, a Facoingni ung changeur, a Montjustin ung changeur, a
Pontaillie ung changeur, a Bauliues ung changeur, a Jussey ung changeur et a Quingey ung
changeur. Et reservons a nous de ordonner & instituer nombre raisonnable de changeurs
es autres bonnes villes de nosdiz pays se mestier est et quant bon nous semblera.

(3) Item ordonnons que (—1) lesdiz changeurs soient tenuz doresenavant de tenir change
esditez villes et - - esdites places publiques qui seront sur ce divisées & ordonnée par noz
gens & officiers et non ailleurs esdicte villes, et que (—2) pour ledit change et pour avoir
cense et permission de nous de exercer icellui fait de change ilz seront tenuz de nous paier
chascun an chascun changeur dix livres tournois a deux termes de Saint Jehan & de Noel
par moities a moities le premier terme a la Saint Jehan prouchain venans ; et ne pourront
tenir faire ne exercer fait de change esdictes villes ailleurs que esdictes places, et sur la
paine de deux livres tournois apliquer a nous pour chacune foiz qu’ilz feront le contraire
et desquelles places ilz seront tenuz de paier louyer raisonnable par chacun an a ceulz a qui

icelles places appartendront en propriete. Et (—3) en oultre pourront aler iceulx changeurs

es foires & marchiez qui se tendront es mectes du bailliage ou ilz seront demourans et non
ailleurs exceptes en noz foires de Chalon ou chacun changeur pourra aler.

(4) Item ordonnons que (—1) iceulx changeurs seront tenuz sur paine d’amende arbitraire
de porter & livrer de mois en mois tout leur billon or & argent qui se doit billoner en la
plus prouchaine de noz monnoies de lieux de leurs demourances, et icellui billon delivrer
au maistre particulier de ladicte monnoie en la presence des gardes : (—2) desquelles
enregistreront en leur papier le jour de la delivrance dudit billon et la quantite d’icellui
afin que iceulz changeurs puissent estre paiéz par ledit maistre a tour de papier, et sur ce
seront bailliéz a icelles gardes instruccions ad ce appartenant par le general maistre de noz
monnoies.

(5) Item ordonnons & deffendons a tous sur paine d’amende arbitraire que nul de quelque
estat qu’il soit ne face ou face faire fait de change en nosdiz pays de Bourgogne en quelque
ville ou lieu que ce soit occultement ou en appert excepte les changeurs que ad ce seront
commis & ordonnéz de par nous et par noz lettres patentes passées en notre chancellerie
et seelées de notre grant seel.

(6) Item ordonnons & deffendons par ces presentes aux gardes de nosdictes monnoies tant de
Dijon d’Auxonne, Saint Laurens, Cuisery & Chaucins presens & advenir que doresenavant
ne s’entremectent de tenir faire & excercer fait de change ne faire tenir & excercer en leurs
hostelz publiquement ou ocultement ne ailleurs par leurs fermes familliers & serviteurs ou
par autres personnes en quelque maniere que ce soit. Et ou cas qu’ilz feront le contraire
ilz seront amendables arbitrairement envers nous et seront privéz de leurs offices laquelle
amende sera arbitraire jusques a la somme de cent mars d’argent a notre prouffit.

(7) Item voulons & ordonnons que icelles gardes facent doresenavant continuelle residence en
leurs offices et que par chacun jour le bon matin et aux autres heures ad ce ordonné selon
Iinstruccion qui leur sera baillée par le general maistre de noz monnoiez sans y faillir sur
paine de perdre leur gaige d’une annee pour la premiere foiz qu’ilz y fauldront et pour la
seconde foiz de perdre leurs offices et de 'amender arbitrairement.

(8) Item ordonnons que lesdiz changeurs ou autres personnes quelxconques ne donnent ou
puissent donner doresenavant d’un escu d’or des grans blans ayans presentement cours
pour 10 deniers tournois ne aussi des deniers doubles ayans cours pour 2 deniers tournois

plus hault de quatorze gros, sur paine d’estre amendables arbitrairement envers nous pour

chacune foiz qu’ilz feront le contraire.

(9) Item & que lesdiz changeurs pourront remendre iceulz escuz a toutes manieres de gens
pour le pris declairé en I’article precedante excepte qu’ilz pourront demander pour
prouffit cinq deniers tournois pour piece pour leurs paines & labours & non plus sur la
peine contenue en ’article precedente et d’estre privéz de U'office de changeur.

(10) Item et ou cas que ceulx qui apporteront lesdiz escuz au change ne seront contenus du
pris dessus declairé, nous donnons licence a iceulx changeurs qu’ilz les puissent retenir par
devers eulx pour ledit pris de 14 gros.

(11) Item ordonnons en oultre ausdiz changeurs que toutes pieces d’or non ayans cours ou
royaume de France ne en notredite conte de Bourgogne, si tost quelle viendront en leurs
mains ilz les coppent & puissent copper par le milieu en payant aux parties le pris qu’elles
vauldront loyalement & raisonnablement sans fraude ou manaiz engin et se icelle partie -
- sont contens lesdiz changeurs leur pourront & devront rendre les pieces toutes copées
comme dit est.

(12) Item ordonnons & deffendons ausdiz changeurs et a tous autres qu'il appartiendra (—1)
qu’ilz ne puissent donner ou - - plus hault pris de marc d’or ou d’argent que le pris que
avons ordonné estre donné ou ordonnerons estre donné en nosdites monnoiez sur paine
d’estre pour ce amendables arbitrairement envers nous & privés dudit office de changeur -
-3 (—2) lesdiz changeurs savent que autres facent le contraires, ilz seront tenuz de le venir
rapporter a noz bailliz & premiers ou le estous le faire savoir aux gens de noz compte a Dijon
ou au general maistre de noz monnoiez pour en- - pugnir & corrigier tous ceulx qui feront
le contraire.

(13) Item ordonnons que lesdiz changeurs ne pourront vendre 'un a I'autre aucun billon
d’or ou d’argent mais seront tenus de le porter a la plus prouchaine monnoie d’icelles
noz monnoies sur paine de confisquer ledit billon et d’estre amendambles arbitrairement
€nvers nous.

(14) Item semblablement ni peuvent lesdiz changeurs ni autres personnes de quelxconques
estat qu’ilz soient, transporter ou faire transporter hors nosdiz pays de Bourgogne et de la
conte de Charrolois aucun billon d’or ou d’argent en forvoyant nosdiz monnoies sur paine
de confiscacion dudit billon et d’estre amendables arbitrairement envers nous.

(15) Item semblablement ordonnons & deffendons a toutes personnes quelxconques tant

11

changeurs orfevres marchans ouvriers comme autres personnes quelxconques de quelque
estat qu’il soient, qu’ilz ne s’entremeslent ocultement ou en appert de fondre ou faire
fondre en leurs hostelz & domicilles ou ailleurs aucuns billon d’or ou d’argent mais icelui
portent en nosdictes monnoiez pour le y fondre & affiner et ceulx qui feront le contraire
voulons estre pugniz par la prise & detencion de leurs corps estre mis en prison fermé et
le billon d’or ou d’argent estre acquis et confisquéz a tout et de I'amende arbitrairement
selon la faculte de leurs chevances.

Item avons ordonné et ordonons en deffendant expressement a tous marchans et
personnes quelzconques que nuls d’iceulx ne portent ou envoient ne facent porter ou
envoier pour fait de marchandise ne autrement hors de noz pays sans notre congie &
licence aucun or pour le porter en I’Empire sur paine de le confisquer et de pour ce estre
amendables arbitrairement envers nous.

Item voulons & ordonnons que nulz marchans ne aﬁtres personnes de quelque estat qu’ilz
soient, ne vendent ou achetent ou facent quelconques traitiez ou marchandises a or fors
tant seulement a solz & a livres tournois excepte tant seulement en achat ou vendaige
de heritaiges ou en traictre de mariaige, et ou cas qu’ilz feront le contraire qu’ilz soient .
pugnie pour la peine forz de perdre a notre prouffit la moitie de leurs denrees de toutes
les marchandises & denrees qu’ilz auront et pour toutes les autres foiz de toutes icelles
denrees & marchandises et d’estre amendables arbitrairement envers nous.

Item ordonnons que doresenavant tous orfevres demourans en nosdiz pays et seignouries
et oudit conte de Charrolois euvrent doresenavant d’or & d’argent en la maniere qui
s’ensuit ; ¢’est assavoir que or fin se doit revenir a vint quatre karas et pourront ouvrer
iceulx orfevres au dessoubz jusques a 19 karas et ung quart lequel or qui est de 19 karas &
ung quart est or de touche et ne se doit pour revenir a moins, et en puet I'en ouvrer en
toutes manieres que 1'en vuelt et ne mettront lesdiz orfevres ne autres pierres en or se elles
ne sont fines.

Item que (—1) argent de tendree de Paris doit revenir a 11deniers 18 grains et se puet
changier pour marc de cinq esterlins de cuivre fin et non plus, et par ainsi ledit argent qui
sera au pris de 11ldeniers 9 grains sera bon pour ouvrer ; et ne pourront lesdiz orfevres
mettre en euvre aucun autre pour faire vaisselle ou autres joyeaulx, se ce n’est argent audit

pris de lldeniers 9 grains fin et au dessus sur paine d’estre amendables arbitrairement

envers nous ; (—2) laquelle vaisselle nous voulons estre signée & marquée comme fine
a noz armes ; et aura chacun orfevre ung pourcon desdictes armes et au bout de I'escu,
sera frappé le contresaing de 'orfevre qui aura fait ladicte vaisselle ou autres joyaulx ;
et seront tous les contresigne d’iceulx orfevre apportéz en la chambre es nosdiz comptes
a Dijon et illecques enregistréz & marquéz en une table de plomb afin qu’ilz ne puissent
ygnorer leur diz contresignez et sur les paines que dessus, et aussi de estre forclox de plus
ouvrer de leur mestier en nosdiz pays ; et pareillement I’argent a ouvrer saintures & autres
menuz ouvraiges donne coliers escharpes agneaulx signez et autres telz menuz ouvraiges
se doit reveint au pris que dessus de 1ldeniers 9 grains et sur la paine dessusdicte ; et est a
entendre que se I'argent valoit une foiz plus I'autre moins tousjours se doit revenir I'argent
au pris que dessus.

Item que I’argent ja donc ne se doit point color en colent d’or qui se fait de vert-de-griz de
samoinacle ou de soffre sur paine d’amende arbitrare comme dessus maiz 1’or le puet bien
redorer tant de foiz comme I’en vuelt.

Item que I’en ne puet ne doit dorer lotton ne donner coleur en facon d’or ne esmaillie de
mastie et aussi ne puet I’en --- ne ne doit dorer cuyvre si non que chascun y puisse avoir
congnoissance de veoir se cest cuivre sur la paine arbitraie dessusdit.

Item que toutes gens ouvrans d’or & d’argent et des matieres dessus dictes et aussi merciers
& toutes autres manieres de gens ne puissent ouvrer ne faire ouvrer doresenavant en leurs
hostelz ne ailleurs se non de la loy et ordonnance dessus dicte sur paine de 'amender
arbitrairement come dessus.

Item voulons & ordonnons nosdiz bailliz estre tenus chascun en son bailliaige de faire
contrerole des amendes & confiscacions dessus dictes qu’ilz feront leur recevoir a notre
prouffit par leurs receveurs & tresoriers ordinaires estans leursdiz bailliaige lesquelx
contreroles iceulx bailliz seront tenus de envoier deux foiz en 'an la chambre des noz
comptes a Dijon.

Item voulons & ordonnons que a tous ceulx qui rapporteront & trouveront les dessus
nomméz faisans le contraire de ceste notre presente ordonnance et qui transgresseront
icelle ou autre desdiz articles circonstans & dependens d’iceulx, aient sur les delinquans &
transgresseurs pour chacune foiz qu’ilz le rapporteront et qu’il sera crime estre luy dix livres

tournois et au dessoubz selon I'exigens du cas et la faulte des delinquans.

(25) Item voulons & ordonnons a tous noz bailliz et autres officiers de justice qu’ilz facent
chacun es mectes de son office garder obstiner & entrener noz presentes ordonnance
et pugnissement les transgressions selon le contenu d’icelles. Et s’ilz en sont deffaillans
& negligens apres ce qu’il sera venu a leur congnoissance pour chacune foiz qu’ilz
commectront faulte ou negligence en ceste partie ilz nous paieront vint livres tournois
d’amende.

(26) Item voulons que au vidimus de ces presentes fais soubz le seel de notre chancellier ou
ala copie collacionnée en la chambre de nozdiz comptes a Dijon soit adjoustée pleine foy
comme au vray original lequel original voulons estre & demourans en la dicte chambre afin
de continuelle memoire. Si donnons en mandement a touz noz bailliz de nozdiz duchie
& conte de Bourgogne au bailli de Charroloys et a tous noz autres justiciers & officiers
leurs lieutenans et a chascun d’eulx si comme a lui appartendra que ceste notre present
ordonnance ilz facent crier & publier en et par toutes les bonnes villes es mectes de leursdiz
bailliaiges ou I'en a acoustumé de faire cry. En deffendant a tous les subgiez d’iceulx noz
pays et a autres residans demourans & frequantans iceulx et sur les paines dessus declairées
en chacun article que icelles ordonnances gardent maintiennent & observent selon leur
forme & teneur sans les enfrandre aucunement. Et tous ceulx qu’ilz tienneront faisans
le contraire voulons par eulz estre corrigiéz & pugniz selon les paines dessus dictes en
chascun des articles sans aucun faveur ou deport en faisans en ce si bonne deligens que
reprins n’en soient de negligens de ce faire leur donnons povoir auctorite mandement &
commandement especial. Mandons & commandons a tous a qui il appartendra que a eulz
& a chacun d’eulz en ce faisans obeissans & entendent diligement. En tesmoing de ce nous
avons fait mectre notre seel a ces presentes données a Dijon le Vin-séptyesme jour de fevrier

I’an de grace mil quatre cens vent & deux.

